
GOUVÈNÈ CUOMO MANDE POU YO REVIZE SEKIRITE TREN PETWÒL BRIT NAN ETA NEW YORK 

Li pibliye Dekrè Egzekitif pou Mande yon Revizyon Jeneral Prevansyon Aksidan ak Rapidite 

Entèvansyon pou Espedisyon nan Tren ak sou Dlo Petwòl Babken atravè Eta New York 

 

Gouvènè Andrew M. Cuomo jodi a te anonse yon dekrè egzekitif pou mande plizyè ajans Eta a pou yo fè 

yon revizyon konplè pwosedi sekirite ak preparasyon pou entèvansyon nan sitiyasyon ijans ki gen pou 

wè ak espedisyon petwòl brit volatil ki soti nan chan petwòl Bakken nan North Dakota lè yo konsidere 

yon seri aksidan andeyò eta a tankou youn nan Quebec ki te detwi yon pati nan yon vil epi te kite 47 

moun mouri. Epitou, Delege Sèvis Pwoteksyon Anviwonman, Transpò, Sante ak Sekirite Enteryè ak Ijans 

NYS la te fè soti yon lèt pou mande otorite federal pran mezi san pèdi tan pou pwoteje kominote ak 

resous natirèl eta nou yo kont katastwòf posib sa yo. Mezi sa yo dwe gen ladan yo adopsyon rapid 

règleman federal pèmanan ki baze sou yon reevalyasyon konplè sekirite espedisyon petwòl brit, 

enplemantasyon nòm konsepsyon ak sekirite kamyon sitèn pi solid, epi mezi ranfòse pou anpeche epi fè 

entèvansyon lè gen devèsman petwòl brit nan rivyè nou yo. 

 

“Sekirite kominote nou yo, rezidan nou yo ak resous natirèl nou yo dwe rete pi gwo priyorite nou epi 

nou pa ka rete bra kwaze ap tann yon aksidan katastwòfik pou evalye ak refòme jan petwòl brit sa 

transpòte nan tout Eta nou an,” te deklare Gouvènè Cuomo. “Eta New York ap pran mezi rapid ak 

detèminan pou asire li pare pou kastastwòf fiti.” 

 

Transpò petwòl brit Bakken nan tren soti North Dakota a pase nan prèske anyen gen kat lane pase pou 

rive nan 800.000 barik chak jou onivo nasyonal jounen jodi a. Petwòl brit Bakken vwayaje apeprè 1.000 

mayl sou ray New York epi nan bato ak baj sou Hudson River depi Pò Albany an, pou ale nan rafinri nan 

peyi Kanada ak nan Eta ki nan sant litoral Atlantik yo. Selon rapò ki fenk soti, Pò Albany an jere kèk 

40.0000 wagon chak ane oubyen apeprè 120 chak jou.  

 

Transpò petwòl brit nan tren ak bato toujou genyen pi bon sekirite ak anviwonman alontèm pase 

transpò nan kamyon. Sepandan, petwòl brit Bakken pi volatil nòmalman pase petwòl brit tradisyonèl, 

kidonk sa mande pou yo adopte plis pwoteksyon nan liy ray tren ak nan wout sou dlo yo nan New York 

ak atravè peyi Etazini. 

Dekrè Egzekitif #125 mande Depatman NYS Pwoteksyon Anviwonman, Transpò, ak Sante, Divizyon 

Sekirite Enteryè ak Sèvis Ijans, ak New York State Energy Research and Development Authority, nan tèt 

ansanm ak otorite federal, pou yo mennen yon evalyasyon detaye règleman sou entèvansyon ak 

prevansyon ak pwogram enspeksyon Eta a nan sa ki konsènen transpò pwodui petwòl sou ray oubyen 

sou dlo. Dekrè Egzekitif la mande ajans yo pou yo rapòte bay Gouvènè a nan dat 30 avril 2014 pou pi ta 

pou bay yon rezime sou kapasite aktyèl Eta a pou fè prevansyon epi entèveni nan aksidan ki gen pou wè 

ak espedisyon petwòl brit sou ray, bato ak baj, san bliye wòl otorite lokal yo jwe atravè Eta a pou 

pwoteksyon kominote yo, kelkeswa yon chanjman nan estati oubyen nan regleman nesesè pou ogmante 

sekirite ak kijan pou amelyore kowòdinasyon ak ajans federal pou amelyore kapasite Eta a pou fè 

prevansyon ak entèveni nan aksidan konsa. 

 

Nan yon lèt li voye bay  Sekretè Transpò Ameriken Anthony Fox, Sekretè Enèji Ameriken Ernest Moniz, 

Sekretè Sekirite Enteryè Jeh Johnson ak Amiral Robert J. Papp, Jr. nan Gad Kòt Ameriken, Eta a ap mande 

aklè: 

• Revizyon espesifikasyon konsepsyon pou sèten wagon pou minimize devèsman petwòl brit 

ak/oubyen lòt materyèl danjere nan ka aksidan; 

• Eliminasyon agresif sèten kamyon sitèn ki pa ka modènize; 

• Plis nòm estrik pou teste pwopriyete petwòl brit yo kap espedye sou ray tren; 

• Amannman nan nòm federal pou likid ki ka pran dife pou mete nouvo likid konbistib tankou 

petwòl brit Bakken; epi 

• Revizyon pakou tren petwòl brit yo pou garanti se yo ki pi bon. 

 

Eta a mande tou pou Gad Kòt Ameriken  adopte sèten mezi sekirite pou asire enstalasyon ak bato 

transfere petwòl brit Bakken lan soti nan kamyon sitèn pou mete yo nan bato ak baj san danje. Pwotokòl 

sa yo va mande pou akò sou ekipman, pwosedi ak devèsman ki fèt alavans anplas nan adrès espesifik, 

eki dwe jwenn apwobasyon Gad Kòt Ameriken  pou entèvansyon rapid ak efikas nan nenpòt aksidan, 

tankou resous ki depwaye alavans sou tout Hudson River a pou garanti sekouris ka kòmanse operasyon 

netwayaj san pèdi tan. 

 

Lèt la di New York bloke nan aktivite reglemantè nan sa ki konsènen transpò kago nan tren oubyen nòm 

sekirite kamyon kago; sepandan, Eta New York ak Federal Railroad Administration fè tèt ansam pou 

ogmante enspeksyon lakou triyaj yo. Sa ki vre, dènye bidjè Gouvènè Cuomo a gen ladann lajan pou 

double kapasite enspeksyon aktyèl Eta a sou 3.500 mayl vwa li yo. Lèt la mande plis efò antretyen ak 

enpeksyon ray federal konplè ak sistematik nan tèt ansanm ak Eta a. 

 

Anplis, Eta a deja aji pou garanti sekouris lokal yo byen fòme pou tout kalte ijans ki gen pou wè ak pwodi 

danjere, san bliye aksidan kamyon sitèn ki gen pou wè ak etanòl ak petwòl brit. Nan yon mannyè byen 

espesifik, Sekirite Enteryè ak Sèvis Ijans NYS distribye plizyè milyon dola nan sibvansyon pou asire 

depatman ensandi lokal kapab peye pou ekipman ak pwogram fòmasyon epi Depatman Pwoteksyon Eta 

a evalye entèvansyon nan sitiyasyon ijans ak plan prevansyon anvan yo bay pèmi pou enstalasyon stokaj 

petwòl. 

